VISITAS MELDING

Til bispevisitasen 26. – 30.oktober

KVITESEID PRESTEGJELD 2005
1. Innleiing 
Historie sidan siste visitas. Utvikling og endringar.
Den siste visitasen i Kviteseid var ved biskop Halvor Bergan i mai 1992. Sidan den gongen har det skjedd fleire viktige endringar.

Endringar på det kyrkjelege området:

· Ny kyrkjelov kom i 1996/97. Med denne lova vart sokna gjort sjølvstendige i høve til kommunen, og kyrkjeverja vår gjekk frå halv til heil stilling.

· Dei to kapelldistrikta Fjågesund og Kilen vart slått saman til Fjågesund og Kilen sokn i 1997.

· Det er kome ei lang rekkje forbetringar i kyrkjebygga. Den største endringa er at Brunkeberg kyrkje har fått eit tilbygg med sakristi og toalett og med betre inngang til kyrkjestova. 

· Prestegarden, Moen gard, vart seld til paktarane i 2003. Den tidlegare klokkarbustaden Lauvstad vart kjøpt til prestebustad.

· Kviteseid fekk ei gudstenesteforordning frå biskopen i 1999. 

· Kyrkjesøkinga har gått ned. Det beste talet i perioden er frå 1992 og syner 6563 deltakarar til hovedgudstenestene på sun- og helgedagar. Det dårlegaste talet er frå 2004 og syner 5204 deltakarar. Dette er ein nedgang på 21 %. Gjennomsnittleg frammøte ligg no på om lag 50 på kvar gudsteneste.

      
Deltakinga på andre gudstenester har vore nokså stabilt, med eit gjennomsnitt på 1521 

      deltakarar i året.


Deltakinga ved nattverden har gått noko opp. Det svarer til at me dei siste åra har hatt litt 

      fleire gudstenester med nattverd enn tidlegare.  

· Det kristelege foreiningslivet har vore nokså stabilt. Det same lyt me seie om arbeidet blant born og ungdom, sjølv om arbeidsformene har veksla noko. 

· Staben har vore stabil i perioden. Det var skifte av sokneprest i 2002. Kviteseid sokn har hatt fleire eittåringar i samarbeid med Normisjon. Soknet og Normisjon har hatt ein ungdomsarbeidar saman i om lag halv stilling sidan 2003.

· I 2005 har det kome varsel om ei markant nedskjæring i talet på forordna gudstenester i prestegjeldet frå oktober av. Forslaget går ut på å senke talet frå 104 til 84. Saka er ikkje ferdig handsama når dette vert skrive.

· Ny tenesteordning for prestane vert innført i 2005. Heile prostiet vert tenestedistrikt, medan kvar prest får sitt særskilde arbeidsområde. Prosten går inn for at kallskapellanen skal gjera teneste i inntil 25% i andre prestegjeld. Heller ikkje denne saka er ferdig handsama.

Endringar i kommunen elles:

· Bru vart bygd i Fjågesund i 1997.

· Skogsleiren i Vrådal med open soning vart nedlagt i 1998.

· Asylmottaket i Kviteseid vart nedlagt i 2004. Til saman er om lag 20 innvandrarar frå mottaket gjennom åra blitt buande i bygda.

· Folketalet har gått ned med vel 10 % sidan 1992.

Kommunen har dei siste åra slitt med ein anstrengt økonomi, delvis på grunn av reduksjonen i folketalet. 

2. Prestegjeldet
2.1 Grenser, folketal, kyrkjemedlemskap

Kviteseid prestegjeld ligg i hjarta av Vest-Telemark og har same grenser som Kviteseid  kommune. Prestegjeldet har 4 sokn: Kviteseid, Brunkeberg, Vrådal og Fjågesund og Kilen.

Folketalet ved siste årsskifte var 2598. Kommunen har etter måten mange eldre. 18 % er frå 67 

til 79 år gamle, mot 13 % i resten av landet. 6,7 % er 80 år eller meir, mot 4,9 % elles i landet.

Talet på førskuleborn er òg lågare enn gjennomsnittet for landet.

Talet på kyrkjemedlemer og tilhøyrande er 2259. Dei er fordelte slik på dei fire sokna: 

Kviteseid 1044, Brunkeberg 623, Vrådal 478 og Fjågesund og Kilen 114.

2.2 Lokalsamfunnet, kultur- og samfunnsliv

Kviteseid prestegjeld ligg i vakker og variert Telemarks-natur. Her er skogkledde smådalar i alle retningar, med ufsir og flog og blenkjande vatn. Høgreiste fjell er gode å kvile augo på. To store vassdrag set sitt preg på landskapet - Telemarksvassdraget med kanalen og Arendalsvassdraget med  dei store vatna og øyriket i Vrådal. 

Kva lever folk av her? Det er mange små åkerlappar, men bøndene vert få etter kvart.

Jordbruket er ei hardt pressa næring på desse kantar. Det er småindustri og verkstader, handel og handverk. Reiselivet blømer. Tre store hotell er i drift,  og det er mykje hyttebygging og utleige. Det er alpinanlegg og campingplassar, skieventyr og bygdetun. Skular, servicenæringar og offentleg tenesteyting gjev arbeid til mange. Ein del institusjonar tener eit større område: Vest-Telemark tingrett, Øvre Telemark jordskifterett, Vest-Telemark familiekontor, Kviteseid apotek, Kvitsund Gymnas, Vest-Telemark Blad og Vest-Telemark Næringsutvikling. Nøkkelen til å halde folketalet oppe er å skaffe nok arbeidsplassar. Det er inga lett oppgåve. Mange ungdomar flyttar ut for vidare skulegong og studiar.

Den offentlege omsorgen for eldre og for psykisk utviklingshemmede er godt utbygd med moderne sjukeheim og omsorgsbustader. Arbeidssamvirket gjev eit godt tilbod om verna arbeidsplassar.

Når det gjeld sosiale tilhøve, må ein kunne seie at kommunen ligg på det jamne, utan å peike seg særleg ut i noka retning - i allfall ikkje i høve til kommunane elles i Vest-Telemark. 

Born og ungdom har generelt trygge oppvekstvilkår. Det ser ut til at einskilde likevel strever med ein tyngre problematikk enn det som har vore vanleg før.

Kviteseid har rike kulturelle tradisjonar. Kommunevåpenet fortel om det. Det syner eit låsbeslag frå bygdetunet - eit døme på gamal smikunst. Som elles i Vest-Telemark er det særmerkte tradisjonar innanfor bygningsskikk og musikk, målarkunst og bunadssaum, sylvsmedkunst og anna handverk. Greier me å ta vare på det me har fått og føre det vidare? Me ser at presset frå massemedia og ein kommersialisert kultur er sterkt, også i dei små bygdene. Samstundes er det mange døme på at folk er medvitne om arven sin og ynskjer å ta vare på det beste i han. Kommunen har to historielag og to kunstforeiningar. Ein finn kunstnarar med både tradisjonelle og moderne uttrykk og ei rekkje handverkarar som ber gamle tradisjonar vidare. Musikkskule, korps og fleire songkor let høyre frå seg. Eit mangfald av kulturell og folkeleg utfalding skjer til dømes på bygdetunet og på markensdagane i Kviteseid.

Folkelynnet er venleg og traust. Her er mykje omtanke og vilje til å hjelpe kvarandre. Ikkje minst  i dei små grendene er dugnadsanden levande.

< KYRKJE BYGG>

3.2 Kyrkjegardane – omtale og vurdering.

3.2.0 Allment om kyrkjegardane

Kyrkjegarden skal tena både dei levande og dei døde. Han må være funksjonell og estetisk ved t.d. vakre atkomstparti og gode vegar, med tanke på dei som lever og vitjar kyrkjegarden. Han må òg fungere godt og vere ein verdig stad under gravferder, og kyrkjegardsarbeidarane må ha eit tenleg anlegg å ta vare på. Kyrkjegarden bør vere ein stad der ein kan pleie minna etter sine kjære, og der ein kan kjenna seg knytt til dei avlidne som ligg i grava.  Sitjeplassane bør ha ei utforming og ei plassering som gjer at dei pårørande kan vere åleine med sorga si. Det er viktig at kyrkjegarden er slik utstyrt og planlagd at han lyfter seg over det kvardagslege.

I gravferdslova av 01.01.1997 og forskriftene til denne er det gjeve reglar om utforming av kyrkjegarden; om storleik og dybder for graver; om utstyr, jordbotnstilhøve, gravminne, gravregister og kartverk. I § 2  står det at kommunen skal syte for at det er tilstrekkeleg areal til kyrkjegard, og 

at dette arealet regulerast etter kap. VII i  Plan- og bygningslova av 14. juni 1985, nr. 77.  Bispedømerådet skal som statleg faginstans ha høve til å uttale seg før kommunen gjer vedtak, 

jfr. Plan- og bygningslova, kap. VI og VII.

Det er årleg om lag 40 gravferder i Kviteseid prestegjeld. Dette fordelar seg på 6 kyrkjegardar:

Kviteseid, Kviteseid gamle, Brunkeberg,Vrådal, Fjågesund og Kilen. Vrådal gamle kyrkjegard er 

teken ut av bruk. I 1995 starta vi opp med dataregistrering av gravlagde på alle kyrkjegardane 

utanom Kviteseid gamle kyrkjegard. Arbeidet med denne registreringa vart gjennomført i løpet av to år, og festeavgifter kunne krevjast inn. Bolting av gravminne er gjennomført på alle kyrkjegardane utanom Kviteseid gamle. I 2002 vart gravkart for Kviteseid gamle kyrkjegard teikna og fastmerke sett ned.  Registreringa av gravlagde på data vart gjennomført i 2004.  Ein jobbar no med å finne festarar til desse gravene. I 1999 vart det kjøpt inn ny traktorgravar.

3.2.1 Kviteseid kyrkjegard

Kviteseid kyrkjegard vart teken i bruk i 1927. På 1960-talet såg soknerådet at det var få gravplassar att, og fann det då naudsynt å få han utvida. I 1966 vart det kjøpt inn grunn, og i dei neste åra vart det arbeidd med planane.  Planane vart ikkje ferdig utarbeidde før i 1970, og den nye delen på kyrkjegarden vart opparbeidd i løpet av 1978-79. Han vart vigsla til bruk sundag 17. juni 1979.

På denne nye delen er det teikna inn 276 einskildgraver. I løpet av tida fram til juli 2005 er 210 personar gravlagde her, og 59 graver er festa for attlevande ektefellar.  Det er då igjen 3 doble graver og 1 einskild grav. Med eit gjennomsnittleg dødstal på 15 pr. år vil desse gravene bli nytta i løpet av nokre månader.  Difor hastar det sterkt med å få kome i gong med utvidinga av den nye kyrkjegarden nord for kyrkja. Planane for denne er godkjende av biskopen 24.5.2005.

Driftsbygning

Ved alle utvidingar og utbyggingar av kyrkjegardar er det behov for driftsbygningar og utandørs driftsplass. Driftsplassen utandørs skal innehalde overskotsjord, kompost, strøsand, avfallsbehaldarar, gamle gravminne o.l.  

I Kviteseid er det i dag ikkje driftsbygning/reidskapsrom for gravemaskin og utstyr. Det utstyret vi har, er plassert i forskjellige bygningar/garasjar. Gravemaskinen saman med to tilhengjarar er plassert ute ved Kviteseid kyrkje. Dette er både skjemmande og uheldig. Vi er difor nøydde til å planleggje ein driftsbygning. Denne bygningen kan liggje i tilknytning til bårehuset. I plan med nivået kring bårehuset er det trong for eit bygg med personalavdeling/spiserom, garderobe, dusj, og eit handikaptoalett for publikum. (Jf. krav frå Arbeidstilsynet i brev av 25.09.96). Denne etasjen vil få same utsjånad som bårehuset har i dag.  Ein vil då ikkje sjå at det er ei driftsavdeling under bakkenivå.  Driftsavdelinga vil få innkøyring frå den nye parkeringsplassen på nordsida av kyrkja. Ein reknar med at areal for driftsavdelinga bør vere ca. 80 kvm. Til personalavdelinga reknar vi med at ca. 60 kvm er nok.  Kommunen har i sitt langtidsbudsjett sett av kr. 750.000 i 2008.

3.2.2 Kviteseid gamle kyrkjegard
Kviteseid gamle kyrkjegard vert no nytta berre av dei som soknar til området i nærleiken av gamle-kyrkja (tidlegare Søtflot krins) og av dei som har familiegraver frå eldre tider. I det siste har det vore 2-3 gravferder her i året. Det er fleire ledige graver på kyrkjegarden. Frå gamalt av har gravene vore svært uregelmessig plasserte. I 2002 vart 

det teikna gravkart, og fastmerke sett ned.  Registrering og innlegging 

av gravlagde vart gjennomført i løpet av år 2004. Ein del av gravminna er bolta, men nokre av dei eldste er ikkje bolta. Vi manglar festarar på fleire av gravene. Dette vert det jobba kontinuerleg med. Eit par stader held noko av muren kring kyrkjegarden på å falle ut. Dessutan har riksantikvaren kome med merknader om at muren pressar saman inngangsportalen. Å rette opp dette er ikkje gjort på ein dag. Parti av muren må rivast heilt 

ned og byggjast opp att. Elles er kyrkjegarden godt vedlikehalden.

3.2.3 Brunkeberg kyrkjegard

Brunkeberg kyrkjegard vart i 1986 fylt opp med om lag 60 cm jord. Gravene vart regulert etter nytt kart og nye fastmerke. Etter opp-fyllinga vart ein del graver ledige, og mange familiegraver kunne brukast om att. Nokre av dei gamle gravminna er samla på eit område nord for kyrkja.  Elektrisk opplegg for tineapparat på kyrkjegarden vart montert i 2002. Gjerdet vart måla i 2003.  Kyrkjegarden står no fram som ein ryddig og fin kyrkjegard.

3.2.4 Vrådal kyrkjegard

Arbeidet med utviding av Vrådal kyrkjegard starta opp i 1992 og 

vert sluttført i 1994. Kyrkjegarden vart vigsla etter gudstenesta 

1. nov. same året. Det er mange ledige graver, så ein reknar ikkje 

med at det blir naudsynt å utvide i nær framtid. Skulle det bli snakk om utviding, så er det teke av eit området for dette. På dette området har vi planar om å byggje ein mur mot hovudvegen av hoggen stein henta frå Lønnegraff. Kyrkjegarden ligg flat og fin rundt kyrkja og er godt vedlikehalden.   

3.2.5 Vrådal gamle kyrkjegard
Denne kyrkjegarden ligg på Roholdt der det låg ei åttekanta kyrkje som vart vigsla i 1686. Då denne kyrkja vart riven i 1887, vart kyrkjegarden teken ut av bruk. I 2003 vart portalen inn til kyrkjegarden reparert. Elles blir denne kyrkjegarden teke vare på ved dugnad kvart år. 

 3.2.6 Fjågesund kyrkjegard

Fjågesund kyrkjegard nær vatnet. Han vart teken i bruk i 1901, 

medan kyrkja vart bygd på ein annan stad nokre hundre meter unna i 1915. Gjerdet kring kyrkjegarden vart måla i 2005.

Kyrkjegarden er godt vedlikehalden.

3.2.7 Kilen kyrkjegard

Kyrkjegarden vart teken i bruk i 1959, etter at kapellet hadde kome i 1958. Nytt gjerde vart sett opp i 1992. Drenering av kyrkjegarden i Kilen vart gjennomført i 1998. Det er mange nok ledige graver i Kilen.

4. KYRKJELEG TILSETTE
4.1 Tilsette i dag

Fellesrådet hadde ved inngangen av 2005 arbeidsgjevaransvaret for 4,7 årsverk fordelt på 10 tilsette:

Torleiv Fjalestad er tilsett i halv stilling som kyrkjetenar/kyrkjegardsarbeidar.   

Werner Thorkildsen er tilsett i heil stilling som kyrkjetenar/kyrkjegardsarbeidar.   

Jan Gunnar Haugen tilsett i halv stilling som kyrkjegardsarbeidar.

Dagfinn Køhn er tilsett i heil stilling som organist.

Ellen Katrine Køhn er tilsett som klokkar i Kviteseid kyrkje.

Andreas Nordbø Jørgensen vart tilsett som klokkar i Vrådal kyrkje.

Knut Ove Lofstad vart tilsett som klokkar i Brunkeberg kyrkje.

Thor Odd Øigarden vikarierer som kyrkjetenar i Fjågesund kyrkje.

Jan Einar Eng er tilsett i heil stilling som kyrkjeverje.

Maria Nødland tilsett som ung.arb. i 50% st. på innsamla midlar i samarbeid med Normisjon.

Eilev Erikstein er tilsett som prostidiakon i Vest-Telemark.

Tilsette av Bispedømerådet: Sokneprest Kjell Arne Norum og kallskapellan Øyvind A. Jørgensen 

4.2 Merkander til stillingsstrukturen 

I dag har vi ikkje kontorhjelp på kyrkjekontoret. Det er difor kome opp eit sterkt ynskje frå prestane om ei slik stilling.
4.3 Arbeidstilhøve (kontor, skyss, telefon m.m.)

Kviteseid kyrkjekontor ligg i kommunehuset.  Vi har gjennom fleire år blitt flytta på frå tredje etasje 

til kjellaren, men det kontoret vi har i dag, tok vi i bruk i 1999. Det er eit tenlege kontor og fyller dei ynskjer vi har til kontorplass for våre to prestar, kyrkjeverje og organist. Vi er kopla opp til kommunens telefonsystem. Datautstyr og programvare er rimeleg godt oppdatera og moderne. 

Vi er knytt saman i eit nettverk. 

Alle nyttar eigen bil til køyring i arbeid og får utbetala vanleg køyregodtgjersle etter statens satsar. Prestane får si køyregodtgjersle frå Agder og Telemark bispedømme.

Kyrkjegardsarbeidarane har kome med ynskje om arbeidsbil til frakting av utstyr mellom kyrkje-

gardane. Arbeidstilhøva for kyrkjetenarane er gode på dei fleste kyrkjene/kyrkjegardane, men i Kviteseid er tilhøva lite tilfredsstillande. Eit lite rom i kjellaren på bårehuset, saman med reiskap og utstyr, har dei til opphaldsrom. Difor ser me fram til ny driftsbygning med opphaldsrom, toalett og dusj i forlenging av bårehuset. 

4.4 Stabsfellesskapet

Vi har eit utruleg godt stabsfellesskap. Vi samlast til stabsmøte kvar tredje veke på kyrkjekontoret. 

Der planlegg vi gudstenester og tek opp praktiske ting i det arbeidet vi står i. Det gjer at ein kan få løyst dei fleste sakene i samarbeid. Kyrkjegardsarbeidarane og kyrkjeverja samlast i tillegg til driftsmøte nesten kvar månad. Der planlegg vi dei praktiske arbeidsoppgåvene ute på kyrkjene/

kyrkjegardane våre.

5. KOMMUNEN OG KYRKJA

5.1 Generelle vurderingar

Tilhøvet mellom kommunen og kyrkja er godt. Politikarane og administrasjonen har ei positiv haldning til kyrkja sitt arbeid, og ynskjer å halde kyrkjer og kyrkjegardar i god stand. Kyrkjeverja 

har god kontakt med rådmann og økonomisjef og dei andre i kommuneadministrasjonen. Fellesrådet har inngått ei tenesteytingsavtale med kommunen. Det inneber m.a. at kommunen fører rekneskapen og administrerer lønsutbetalingane. 

5.2 Fellesråd og kyrkjeverje

Fellesrådet i perioden 2002 - 2005 har hatt 10 medlemer. Tilhøvet mellom kyrkjeverja og fellesrådet har vore godt, og det har vore saklege og greie drøftingar på møta. Fellesrådet har hatt evne til å sjå heilskapen i sakene slik at ikkje særinteresser for einskilde sokn har kome i vegen for vedtak som er til det beste for kyrkja i heile prestegjeldet. 

Det er val til hausten på fire nye sokneråd. Dei vel to representantar kvar, saman med varafolk, til fellesrådet.  

5.3 Kyrkja i kommuneplanane

I kommunens reviderte økonomiplan for 2005 er det vedteke ei løyving på 1.4 mill. i 2006 til ny kyrkjegard i Kviteseid. I 2008 er det i forlenging av bårehuset vedteke ei løyving på 750.000 kroner til ny driftsbygning. I underetasjen vert det garasje og lagerplass for utstyr. I fyrste etasjen, som ligg i same nivå som bårehuset, er det planar eit handikaptoalett for publikum og ei personalavdeling med spiserom/garderobe/dusj/lager for kyrkjeleg utstyr. 

5.4 Nye prosjekt/planar/saker

Det ligg ikkje føre andre nye prosjekt ein dei som er skrive om i denne meldinga.

6. Kyrkje, skule og barnehage.

I Kviteseid kommune er det følgjande barnehagar og skular:

4 barnehagar: Kviteseid, Brunkeberg, Morgedal og Straumsnes (Vrådal).

4 grunnskular: 


Kviteseid skule har 129 elevar i barneskulen og 110 i ungdomsskulen.


Brunkeberg skule har 30 elevar i 1.-4. klasse.


Straumsnes (i Vrådal) har 40 elevar i 1.-7. klasse.



Elevane frå Vråliosen går på Åmdal skule i Tokke.


Fjågesund skule har 16 elevar i 1.-7. klasse.

1 vidaregåande skule:


Kvitsund Gymnas har 190 elevar, om lag 165 bur på internatet. 


Elevane kjem frå dei fleste av fylka i landet, men særleg er det mange frå Telemark.


Skulen er eigd av Norsk Luthersk Misjonssamband.

1 skule for psykisk utviklingshemma:


Krodokk skule i Kviteseid har 10 elevar.

Tilhøvet til skulane og barnehagane er godt og prega av ein positiv tone.

Det er utarbeidd ein plan for samarbeidet mellom kyrkje og skule. Planen omfattar mellom anna skulegudstenester til jol og påske, vitjing av skuleklasser frå småskulen for å sjå på kyrkjehuset, utdeling av nytestamente i 5. klasse og vitjing frå 8. klasse for å møte dei tilsette i kyrkja. 

Me har òg eit ope og godt samarbeid med Kvitsund Gymnas.

7. Soknerådet og arbeidet i kyrkjelydane
A. Kviteseid sokn
7.0 Strategi og visjon

Soknerådet har valt å formulere sin visjon slik: «Kviteseid kyrkje - kyrkja kåns».

Med dette vil me seia at kyrkja ikkje berre er for nokre særskilde. Ho er til for alle som bur her. Menneske i alle slags aldrar og livssituasjonar skal kunne kome til kyrkja, bli møtt av kyrkja sin bodskap og få del i praktisk, menneskeleg omsorg. Me ønskjer å byggje fellesskap. Me ønskjer at flest mogleg skal finne ein heim i kyrkjehuset og kyrkjelyden.

Som sitt fremste satsingsområde har soknerådet valt arbeidet blant born og ungdom. Dette er i samsvar med den reforma for trusopplæring som heile kyrkja vår no arbeider med. «Det som ikkje vert overlevert, vil ikkje overleve».

7.1 Soknerådsmedlemer. Utval under sokneråda.

Kviteseid sokneråd:

Leiar 

Ingvill Sørheim

Nestleiar 
Jakob Olimstad

Sekretær 
Kurt Nødland

Kasserar 
Jørgen Moen



Hadle Hovda



Olav Fjalestad



Aase Wittersø



Karin Moe 

Sokneprest Kjell Arne Norum

1. varamedl.
Kirsti Skarprud

(Eit medlem har fritak frå å møte, og Karin Moe har difor rykka opp frå varaplass.)

Dåpsopplæringsutvalet: Leiar Ellen Katrine Køhn

Diakoniutvalet: Leiar Sigrid Borgenvik

Komité for formiddagstreff: Leiar Kirsti Skjæveland

Komité for jolebasar: Leiar Jakob Olimstad.

7.2 Generell vurdering av livet i kyrkjelyden
Det er fleire tyngdepunkt i det organiserte, kristelege arbeidet i bygda:

· Soknerådet og dei kyrkjeleg tilsette

· Misjonshuset, som er eigd av Normisjon

· Kvitsund gymnas, som er eigd av Norsk Luthersk Misjonssamband

I tillegg er det to aktive frikyrkjer:

· Pinsekyrkjelyden, som held til på Fredheim

· Misjonskyrkjelyden Betel

Til saman er det mykje verksemd for og med både store og små. Det kan verta noko sprikande med så mange aktørar, men på den andre sida utfyller vi kvarandre.

Dei ulike arbeidslaga er vener og vel forlikte.

Det er god gudstenestedeltaking i soknet.

Det er mykje friviljug innsats. 

Mellom dei som er aktive i kyrkjelydsarbeidet er det ein relativt stor del av innflyttarar.

Det er ei rekkje tiltak for born og ungdomar. 

I kyrkjelyden vår saknar vi fleire møteplassar der alle generasjonar er samla. 

Det er i gong ei rekkje tiltak for diakoni og misjon.

Det er naturleg å sjå arbeidet til soknerådet og arbeidet til dei friviljuge organisasjonane under eitt. Me har mykje nært samarbeid.

7.3 Arbeidstilhøve - økonomi og lokale
Takka vera innsamla middel har soknerådet det dei treng til vanleg drift av kyrkjelydsarbeidet.

Jolebasaren gjev eit overskot på om lag 40.000 kr. Det sikrar drifta av barne- og ungdomsarbeidet og andre aktuelle føremål. 

Soknerådet og Normisjon har ei felles gjevarteneste for løn til ungdomsarbeidaren.

Soknerådet har tidlegare fått ei stor gåve frå ein kviteseiding som utvandra til USA. Ein har for det meste nytta rentene. Vel 200.000 kr. står att på eit fond. Desse midla vil soknerådet framleis forvalte til gagn for ulike formål i kyrkjelyden.

Kyrkjehuset i Kviteseid er vakkert, romsleg og godt eigna til gudstenester og kyrkjelege handlingar. Akustikken er god både for tale og musikk. Kyrkja har ikkje andre møtelokale enn sjølve kyrkjerommet og det vesle dåpssakristiet. Det er eit sakn, særleg for familiar med små born. Me vil stelle til ein barnekrok bakerst i kyrkja. Ved mange høve elles nytter me Misjonshuset. Dette er svært godt eigna til ulike samlingar: møte, festar, konfirmantar, basar/loppemarked, korøvingar, dåpsskule, minnesamvær osb. 

Gamlekyrkja gjev ei spesiell atmosfære. Me nytter ho til gudstenester, vigslar, konsertar og i juli månad til kveldsandaktar ein gong i veka. Hit kjem ofte menneske som ein ikkje ser til vanleg i dei andre kyrkjene. 

Kyrkjekontoret ligg sentralt i soknet, med eigen inngang i kommunehuset. På kontoret er det eit møterom som vert nytta til møte i soknerådet m.m.

7.4 Konfirmantarbeidet (felles for alle dei 4  sokna)

Konfirmantundervisninga skjer i skuletida, tre skuletimar om gongen. Til saman har me tolv samvere frå oktober til april. Me samlast på Misjonshuset, der lokala er svært tenlege. 

Prestane er saman om opplegget og deler på undervisninga. Organisten spelar til andakten. Ungdomsarbeidaren er òg med. Ho vert ikkje pålagt mykje arbeid som krev førebuing, men ho er god å ha med i miljøet.

Som undervisningsbok nyttar me Konfirmantbibelen. Me vekslar mellom tradisjonell undervisning og bruk av forming, video, leik, tur med innlagte postar osb. Ofte har me vitjing av folk utanfrå. Prostidiakonen tek ansvar for eit av samvera. 

Neste skuleår ønskjer me å flytte nokre av skuletimane over til to lengre laurdagssamlingar.

Konfirmantane møter til 8 gudstenester. Av og til let me ein konsert eller ei ungdomssamling telje som gudsteneste. 

Me har week-end på Trovassli som obligatorisk del av opplegget. Elevar frå Kvitsund gjer ein svært god innsats som leiarar på turen.

Konfirmantane gjer ein god innsats for fasteaksjonen til Kirkens Nødhjelp.

Samtalegudstenesta er felles for alle sokna. Ho går på omgang mellom kyrkjene, og etterpå er det fest for konfirmantar og foreldre.

Det er eit mål for oss å knyte konfirmantane til det øvrige ungdomsarbeidet i kyrkjelyden. Ein del av konfirmantane går på Ope Hus, og nokon er med i skulelaget.

Dei to siste åra har me prøvd å få konfirmantar med på KonfCamp. Det har vore positiv interesse, men ingen har meldt seg på når det kom til stykket.

Oppslutninga om konfirmasjonen har dei siste åra vore slik i høve til årskullet: 


2003: 38 av 39


2004: 25 av 35


2005: 24 av 32

På Fredheim går nokon på ten-bibelskule, som motsvarer vår konfirmasjon. Nokon vert konfirmert borgarleg i Vinje, og nokon går ingen stader.

7.5 Born og ungdom

I Kviteseid er det eit uvanleg mangfaldig tilbod innanfor kristent barne- og ungdomsarbeid til å vera i ei så lita bygd. Det er eit tilbod som kjem både frå sokneråd og prestar, Normisjon, Kvitsund-miljøet, pinsevenene og misjonskyrkjelyden. Soknerådet har som sagt gjort arbeidet blant born og ungdom til sitt viktigaste satsingsområde. 

Arbeid blant born

I dåpsopplæringsplanen til soknerådet står det om ei rekkje kontaktpunkt mellom kyrkjelyden og borna frå 0 til 6 år. Me ønskjer å syne at me reknar med borna og familiane deira. Me trur at det er viktig for å skape og halde ved like ei god tilknytning. 

Ved dåpssamtalen får familien boka «Arvegull» og dåpsengelen frå bispekontoret.

Ved dåpen deler vi ut dåpsljos. 

Ved eitt-årsdagen for dåpen får familien vitjing på døra med utdeling av eit innramma bilete. 

Ved to-årsdagen får dei på same vis ein CD med barnesongar. 

Det året borna fyller tre år, vert dei innbudne til ei samling på Misjonshuset. Temaet er bøn. Dei får med seg ein CD med kveldsbøner. 

Når dei vert fire år, deler vi ut Barnas Kyrkjebok ved ei familiegudsteneste. På førehand har vi samla borna ein ettermiddag så dei kan verta kjende med kyrkjerommet. 

Femåringane får ein adventskalender ved besøk på døra. 

Det er dåpsopplæringsutvalet som står for desse utdelingane i samarbeid med presten.

Me vil seia at det er god oppslutning om samlingane, røft rekna frå 50 til 90 prosent.

Vinteren 2004 innbaud me for fyrste gong seks-åringane til dåpsskule. Ein eigen komité med medlemer frå tre sokn tok på seg dette saman med soknepresten. Innbydinga gjekk til alle seksåringane i prestegjeldet. Det var tre samlingar på ettermiddagstid, to i Kviteseid og ei i Brunkeberg, og ei avsluttande familiegudsteneste i Kviteseid etter påske. Det møtte i gjennomsnitt 6-7 born av til saman 23. Nesten alle var frå Kviteseid sokn. Det var vel førebudde og gode samlingar. Dette ønskjer me å gjenta, og me vonar at dette som no var nytt, skal verta godt kjend og innarbeidd. 

Vinteren 2004 tok soknerådet initiativ til babytrall på Misjonshuset. Dette gjekk over seks gonger, og vart svært godt motteke. Me har som mål å føre dette vidare til hausten. Me drøymer dessutan om å få til ei vidareføring. Kanskje kan vi få til liknande samlingar på ettermiddagstid etter som borna vert noko større og foreldra går ut i arbeid att. Det er ikkje så mykje som skal til, men me treng nokon som kan ta seg av det.

Me har til no hatt tre familiegudstenester i året i Kviteseid kyrkje. Jolaftan og 17. mai er ikkje rekna med i dette talet. 

To barnekor har øvingar på Misjonshuset. Det er Kviteseid Barnegospel, som er tilslutta Misjonssambandet og som er for dei frå 1. til 4. klasse. Så er det Unge Røyster, som er tilslutta Normisjon og som har born frå 4. til 8. klasse. Organisten speler for begge kora. Det er vel 20 medlemer i kvart av dei, med eit fleirtal av jenter. 

På Kvitsund driv dei to populære grupper med allidrett for born frå fyrste klasse og oppover. 

På Misjonshuset har dei familiesamlingar nokre få gonger i året. Desse har god oppslutning.

Me har ingen sundagsskule i kyrkjelyden. Me rår i staden gjerne foreldra til å sende borna sine til sundagsskule på Fredheim, der dei driv eit godt og omfattande sundagsskulearbeid. På Fredheim har dei òg onsdagsklubb for mellomtrinnet i barneskulen.

På Betel har dei skapt eit miljø for barnefamiliar med jamlege sundagssamlingar. 

Sokneråda i Kviteseid har saman med resten av prostiet søkt om midlar til eit prosjekt med trusopplæring. Me ønsker å gjera oss nytte av den gode røynsla me har hausta av samarbeidet om prostidiakonen. Me har søkt om ein felles ungdomsdiakon for å kome i møte den diakonale sida ved trusopplæringa. Vidare har me bede om midlar til tre mindre stillingar i prostiet - til saman 100% - for å stimulere til fleire tiltak for borna. Med i søknaden er òg eit ønskje om ein ungdomsmusikar. Det me vil, er å styrkje arbeidet i fasane 0-6 år, 11 år og konfirmasjonstida med oppfylging. Til no har me ikkje fått innvilga søknaden. 

Arbeid blant ungdom

Soknerådet driv ikkje noko eige arbeid blant ungdom utanom konfirmantarbeidet. 

Opp gjennom åra har Kviteseid sokn hatt ei rekkje eittåringar i samarbeid med Normisjon. 

Dei har arbeidd både blant born og ungdomar. Sidan vinteren 2003 har me hatt ein ungdomsarbeidar, framleis saman med Normisjon, fyrst i 40 % og no i 50%. Ho driv eit svært godt arbeid og har stor tillit blant ungdomar og folk elles i bygda. 

Skulelaget er i verksemd på ungdomsskulen. Mange er innom i løpet av året, og frammøtet kvar gong ligg på 15-20. 

Det er Ope Hus på Misjonshuset annankvar onsdag. Dette er eit lågterskeltilbod med eit vanleg frammøte på 20-30.

Ein fredagskveld i månaden er det Kro Fé på Misjonshuset. Det er ungdomsmøte med kafé etterpå. Frammøtet ligg på 15-20. 

Ungdomsarbeidaren tek med seg ungdomar til Impuls i Stavanger og Celebration i Skien.

Kvitsund Gymnas organiserer KRIK på ungdomsskulen. Elevane på Kvitsund har dette som valfag. 

Me er i gong med å trekke ungdomar meir med i gudstenestearbeidet enn før. Me skriv meir om dette nedanfor.

Det er elles ei stor utfordring for kyrkjelyden å skape fellesskap der unge og vaksne kan møtast. Det skjer i svært liten grad i kyrkjelyden vår i dag.

Kvitsund Gymnas har møte for elevane sine to gonger i veka, torsdag kveld og sundag kveld. 

Skulelaget har ansvar for eit torsdagsmøte i månaden.

Skulen har om lag 10 bibelgrupper for elevane, med om lag 100 deltakarar i alt.

Elevar frå Kvitsund er med i barne- og ungdomsarbeidet både i Kviteseid og i Fjågesund. Dessutan driv dei skulelag og ungdomsklubbar på fem stader i andre kommunar.

I pinsekyrkjelyden på Fredheim har dei onsdagsklubb for ungdomsskuleelevar annakvar veke med god oppslutning. Dessutan har dei ei ungdomssamling annankvar fredag, der dei fyrst og fremst samlar ungdomar frå sin eigen kyrkjelyd.

I misjonskyrkjelyden på Betel har dei ungdomsalpha på torsdagar.

Det er godt samarbeid og venskap mellom ungdomar frå dei forskjellige kyrkjelydane. 

7.6 Undervisning

Soknerådet og Normisjon har fleire gonger skipa til Alpha-kurs i lag. Dei siste gongene har oppslutninga vore liten, og nett no er det ikkje konkrete planar om noko nytt kurs. 

Normisjon har arrangert to Teleios-kurs, og har planar om å fylgje opp dette.

7.7 Diakoni

Prostidiakonen har brei kontaktflate og nyt stor tillit. Han vert ofte nytta når nokon er i krise, 

og han driv aktivt oppsøkjande verksemd.

Kviteseid sokn har eit diakoniutval på 5 medlemer. Desse er svært stabile og har sine faste oppgåver, som er skildra i soknerådet sin diakoniplan: diakoniens dag, tilstelling ved helgemesse for etterlatne, sorggrupper, kyrkjeskyss, utdeling av blomar til eldre som fyller runde år, to årlege samlingar for bebuarane på Lundenjordet og elles hjelp og støtte til menneske i vanskelege livssituasjonar.

Ein eigen komité skipar til føremiddagstreff for eldre ein gong i månaden.

Soknepresten og prostidiakonen er medlemer i den kommunale krisegruppa.

Konfirmantane samlar inn pengar ved den årlege fasteaksjonen til Kirkens Nødhjelp.

Misjonsprosjektet i Nepal har ein diakonal profil. 

Diakonale tema har sin sjølvsagte plass i forkynninga. 

Me trur at mange gjev hjelp og støtte til vener og naboar i det stille. 

Me kunne likevel ønskje å nå lenger blant dei som er i størst vanskar. Mange slit med ekteskap og samliv, nerveproblem og rusmisbruk. Born og ungdomar har sitt å streve med. 

Til diakonien høyrer det òg å skape opne, varmhjarta fellesskap der ulike menneske kan kjenne seg heime og finne sin plass. Me arbeider med dette som målsetting. 

7.8 Misjon

Frå 2003 har kyrkjelyden hatt eit misjonsprosjekt i samarbeid med Tibetmisjonen. Me stør ei lærarstilling ved Kathmandu Universitet i Nepal.

Kyrkjelyden har kontakt med to misjonærektepar der den eine av ektefellane kjem frå Kviteseid. Det eine paret er i Mongolia og det andre på Filippinane.

Normisjon driv si verksemd på Misjonshuset. 

Ei kvinneforeining for Misjonsselskapet samlast òg på Misjonshuset.

På Kvitsund er det både ei mannsforeining og ei kvinneforeining for Misjonssambandet.

Russen på Kvitsund Gymnas har eit misjonsprosjekt kvart år. I år vart det innsamlingsrekord med 662.000 kr. til Mongolia. 

7.9 Utviklingshemma

Prestane har andakter ein gong i månaden på Lundenjordet, som er ein heim for psykisk utviklingshemma, og på Krodokk skule, som òg er for psykisk utviklingshemma. 

Diakoniutvalet skipar til to årlege samlingar for bebuarane på Lundenjordet, og dei ordner med kyrkjeskyss for dei. 

I konfirmantarbeidet er det stor grad av integrering for utviklingshemma konfirmantar. 

I 2004 fekk Kviteseid kyrkje rullestolrampe ved hovuddøra. Førebels prøver me oss fram når det gjeld å finne plass til rullestolar inne i kyrkja. Kyrkja har teleslynge for tunghøyrde.

7.10 Kyrkjemusikalsk arbeid


Prestegjeldet har heiltids organist. Han leier oss stødig gjennom gudstenester og kyrkjelege handlingar med eit spel som er både vakkert og vel avstemt, og som er lett å syngje etter. 

Kyrkjesongen i Kviteseid er svært god.

Organisten leier Kviteseid kyrkjekor. Dei har om lag 15 medlemer. Kyrkjekoret er ope for songarar frå heile kommunen. Dei syng jamleg på gudstenester i Kviteseid, Brunkeberg og Vrådal, og på andre tilstellingar.

Organisten spelar for dei to barnekora på Misjonshuset. Desse kora er òg opne for medlemer frå andre bygdelag. Dei syng jamleg på gudstenester i alle sokna. 

I bygda elles er det tre kor til: Mannskoret Ågapet, Kvitsundkoret og Russekoret på Kvitsund. Dei gler oss med konsertar og med song i gudstenester. 

Både i den nye og i den gamle kyrkja er det ein del konsertar i løpet av året. Det vekslar mellom konsertar som er arrangerte av organist eller sokneråd og konsertar der kyrkja vert leigd for føremålet. Bygdetunet har eit aktivt sumarprogram, og då vert det gjerne òg ein kyrkjekonsert eller to i gamlekyrkja. Ågapet har teke til med ein årleg haustkonsert der kreativiteten blømer og både drama og ljossetting vert teke i bruk. 

Den store adventskonserten samlar nær sagt alt som bygda kan stille opp med av kor og korps, og kyrkja er sprengfull.

Russekoret tek del i ei årleg gudsteneste ved helgemessetider i gamlekyrkja, der koret er med og ber mykje av den tradisjonsrike liturgien. 

Båe kyrkjene i soknet har god akustikk. 

Me vonar no på ei godkjenning frå riksantikvar eller departement, slik at me snart kan ta i bruk orgelet som me har fått til gamlekyrkja.

7.11 Kyrkjebladet (felles for alle 4 sokn)

Kyrkjeblad for Kviteseid kjem ut fire gonger i året med 8 sider kvar gong. Prestane er redaktørar.  Me har berre lokalt stoff og ingen annonsar. Meldingane me får, syner at svært mange les bladet. 

Kyrkjebladet vert finansiert av friviljuge gåver. I det siste har bladet gått med underskot. Det ser ut til at underskotet kan bli 6000 kr. i året. Me er inne i ein tankeprosess om kva me skal gjera med dette.

B. Brunkeberg sokn
7.0 Strategi og visjon
Soknerådet har i sitt arbeid særleg lagt vekt på

· å ta medansvar for at kyrkje og kyrkjegard er i best mogeleg stand

· å fylgje opp ansvaret for dei ulike planane - for dåpsopplæring, konfirmantar og diakoni

· å ha ein særleg omtanke for borna i kyrkjelyden

7.1 Medlemer av soknerådet. Utval under soknerådet.

Leiar 

Ingebjørg Lauvik

Sekretær
Marit Gotuholt

Kasserar
Jorunn Tjønnstaul



Werner Torkildsen



Kari Eilevstjønn



Knut Gjersund

Sokneprest 
Kjell Arne Norum

1. varamedl.
Åse Krogsæther

(Eit medlem har fritak frå å møte, og Knut Gjersund har difor rykka opp frå varaplass.)

Dåpsopplæringsutvalet: Leiar Marit Gotuholt

7.2 Generell vurdering av livet i kyrkjelyden

Brunkeberg er eit langstrakt sokn. I aust ligg Åsgrend nær Seljord. Ordal, Brunkeberg og Morgedal er dei neste grendene vestover. Heilt mot vest ligg Dalane, der dei sender borna sine til skule i Kviteseid, og der dei må køyre anten gjennom Kviteseid sokn eller gjennom eit hjørne av Tokke kommune for å kome til si eiga kyrkje. 

I Brunkeberg sokn tek dei godt vare på kyrkja si. Gjennom åra har dei vore rause med gåver både til tilbygg og inventar. 

Det må seiast at deltakinga ved vanlege gudstenester kunne ha vore betre. Det styrkjer frammøtet vesentleg at det ofte kjem folk opp frå Kviteseid. Ved særskilte høve, som ved konfirmasjon og på jolaften, er det god oppslutnad.

Det ligg ein djup folkekyrkjeleg tradisjon i soknet, og ein respekt for kyrkja og det ho står for.

Ofte ser ein døme på tru, men ho får ikkje så lett uttrykk i kyrkjegong og nattverdssøking.

To gonger i året er det gudsteneste i grendehuset i Morgedal. To gonger er det friluftsgudstenester.

Dei friviljuge, kristne organisasjonane har lite verksemd i soknet.

7.3 Arbeidstilhøve - økonomi og lokale

Soknerådet får det dei treng av midlar til det vanlege kyrkjelydsarbeidet. Ei stor pengegåve gjorde det mogeleg å skaffe ein ny, fin messehagel i år. Nyleg kom det dessutan inn meir enn 40.000 kr. ved ein innsamling til benkeputer.

Den gamle krosskyrkja frå 1790 er eit vakkert gudshus. Kyrkjesalen under kyrkja er svært tenleg til ulike samlingar i kyrkjelyden. Det er ikkje noko bedehus i soknet. 

7.4 Konfirmantarbeidet
Sjå under Kviteseid sokn.

7.5 Born og ungdom

For born frå 1 til 6 år fylgjer vi dåpsopplæringsplanen med om lag dei same tiltaka som alt er omtala for Kviteseid sokn: Innramma bilete ved eittårs dåpsdag, CD med barnesongar til toårs dåpsdag, samling for 3-åringane med utdeling av CD, Barnas kyrkjebok til fireåringane, adventskalender til femåringane og dåpsskule i lag med dei andre sokna for seksåringane. 

Seks tysdagar kvart halvår samlast Liten og Stor i kyrkjesalen. Foreldre, i praksis mammaer, og born opp til småskulealder kjem saman til andakt, matpakke og leik.

Tre gonger i året er det familiegudsteneste.

Sundagsskulen har lange tradisjonar i Morgedal. Han ligg nede nett no, og me vonar at me kan få han i gang att.

Det er ikkje noko eige ungdomsarbeid i soknet, men ein del ungdomar finn vegen til samlingar i Kviteseid, slik som skulelaget, Ope Hus og Kro Fé.

7.7 Diakoni
Prostidiakonen gjer sitt trufaste arbeid i Brunkeberg òg.

Diakoniplanen vert etterlevd på alle punkt. Temakveldane om diakonale emne finn stad ein eller to gonger i året. Annakvart år er det fest for gullkonfirmantane. Det er tilbod om kyrkjeskyss. Det er mange eldre som sit heime, og vi skulle gjerne ha gjort endå meir for dei. Samtalegrupper for pårørande som har sorg, er felles for heile prestegjeldet, likeeins minnegudstenestene og fasteaksjonen. I tillegg kjem det som einskildpersonar gjer av uorganisert diakonal innsats.

Det er ei diakonal utfordring å styrkje gudstenestefellesskapen.

7.8 Misjon

Ei foreining for Bibelmisjonen samlast med opne møte i kyrkjesalen ein gong i månaden . Samlingane er på dagtid. Dei fyller òg eit sosialt behov. Det er mest pensjonistar som kjem.

Me arbeider no for å få til eit misjonsprosjekt for kyrkjelyden i samarbeid med Bibelmisjonen. Me ønskjer eit prosjekt som kan engasjere born, til dømes barnebiblar til Ukraina.

7.9 Utviklingshemma
Kyrkja har rullestolrampe og teleslynge. Det er svært vanskeleg for rullestolbrukarar å kome ned i kyrkjesalen, og det er diverre ikkje lett å gjera noko med det.

7.10 Kyrkjemusikalsk arbeid 

Som regel er det ein konsert i året, nemleg før jul.  

C. Vrådal sokn
7.0 Strategi og visjon

Soknerådet spela kyrkjerådet sitt spel ”En spill levende menighet”. Ut frå drøftingane av påstandane i spelet vart fylgjande område prioriterte: dåpsopplæring og diakoni. Elles arbeider soknerådet mykje med kyrkjehuset, dei to kyrkjegardane og praktiske sider ved kyrkjelydsarbeidet. Det svarar både til dei oppgåvene som er pålagde, og til rådet si sjølvforståing. 

7.1 Medlemer av soknerådet
Leiar

Knut Lehn

Nestleiar
Berit Gulliksen

Sekretær   
Solveig Naper

Kasserar  
Petter Wraa



Gerd Strand



Anne Sanden Lauve

Kallskapellan  Øyvind Jørgensen

1. varamedl.
Anne Lise Strand

Dåpsopplæringskontakt: Stilling ledig!

7.2 Generell vurdering av livet i kyrkjelyden

Ut ifrå Vrådal kyrkjelyd sin eigenart er det naturleg å sjå den s.k. offisielle kyrkja og dei frivillige kristelege organisasjonane saman.

Eit viktig trekk ved kyrkjelyden er at samlingane og aktivitetane går føre seg på ulike stader og i til dels ulike grupper av menneske. Sidan menneska kjenner seg heime og trygge i ulike samanhengar, er ulike tilbod positivt. Og det er ikkje strid og motsetnader i kyrkjelyden. Men det kunne vore ynskjeleg med noko meir felles samvær og samkjensle.

Gudstenestene er klart hovudsamlingane, både når det gjeld frekvens og frammøte. Her møter hovudsakleg ei fast stamme året rundt. I høgtidene, på 17. mai og konfirmasjonssundagen og ved nokre andre høve er det eit mykje større frammøte av bygdefolk, og nokre gonger av turistar. Sjå meir om dette i avsnittet om gudstenestelivet.

Det er ingen tvil om at kyrkja er eit viktig haldepunkt for folket i bygda, og dei verdset kyrkja og kyrkjegardane høgt. Det syner seg m.a. i viljen til å gjera dugnad og til å gje pengar når det trengst. Det siste prosjektet soknerådet samla inn til, var benkeputer. 

Også i bedehuset er det faste møte, bortsett frå i sommarmånadene. Her kan det til tider møte berre 4-5 menneske, men vanlegvis fleire, gjerne 10-12, og ved nokre høve fleire. Av og til er det fellesmøte med pinsekyrkjelyden. Særleg er det mange på basar om hausten og loppemarknad om sommaren. Foreininga her er knytt til Normisjon. Styret har i dei siste åra arbeidd ein del med å setje huset i stand, og det vert nytta ein del utanom møta, t.d. til barne- og ungdomsarbeid, minnesamvær, pensjonistlagsmøte m.m. Sjølv om ikkje mange går til bedehuset på møte, ser det ut til at bygdefolket generelt set pris på huset og verksemda.

Ei kvinnemisjonsforeining for Normisjon og NMS har møte ein gong i månaden, og samlast gjerne i heimane, evt. på bedehuset. Her møter mange av dei som går på bedehuset, men også nokre andre.

I Vråliosen - Skreosen kjem 6-7 personar saman til ei samtalegruppe om lag ein gong i månaden. Kapellanen er med i denne gruppa. Det er ikkje lenger noko misjonslag i denne delen av soknet, men også folk frå vårt sokn går på møta på Torshaug bedehus i Austheii (Tokke pr.gj.). Born frå denne delen av bygda går på skule i Tokke, og slik får dei og foreldra tilknytning til kyrkja i Skafså.

Frammøtet til gudstenester og møte er nok prega av at dalen er lang, om lag 32 km frå Findreng til Skreosen. Og folk bur spreidt. For kyrkja sitt vedkomande spelar det nok også ei rolle at ho ligg utanfor bygdesenteret. 

Gjennomsnittsalderen for dei som kjem til gudsteneste og møte, er høg. Mange unge flyttar ut av bygda for å gå på skule, ta utdanning eller få seg jobb. I åras løp har soknet her gjeve frå seg mange som har engasjert seg i kyrkjelydar andre stader i landet. For å nå ungdomen og dei unge familiane som bur her no, trengst det nye arbeidsformer. Eit anna trekk ved kyrkjelyden sine samlingar er at kvinnene er i fleirtal.

7.3 Arbeidstilhøve - økonomi og lokale

Både kyrkja og bedehuset er i god stand og dekkjer stort sett trongen for lokale til våre samlingar og aktivitetar. Men det hadde vore fint å ha eit rom i kyrkja som kunne nyttast til t.d. kyrkjekaffi.

Soknerådet sin økonomi er brukbar, men ikkje romsleg, og gjev ikkje høve til auke i aktiviteten.

7.4 Konfirmantarbeidet
Sjå under Kviteseid sokn.

7.5 Barne- og ungdomsarbeidet

Vrådal kyrkjelyd har stort sett likelydande dåpsopplæringsplan som dei andre sokna. Helsingar til dåpsdagane vert sendt i posten. Det er ikkje eigne samlingar for 3-åringar.

Vrådal har eitt lag for born og unge, Yngreslaget, som er for gutar og jenter i alderen 10-16 år. Det er knytt til Norsk Luthersk Misjonssamband og har samlingane på bedehuset. Yngres har opp mot 100% tilslutning i aldersgruppa. Verdt å nemne er at gutane møter vel så trufast opp som jentene, noko som sikkert kjem av at to vaksne menn er blant leiarane, og at snekring, elektronikk, skjoting og liknande er blant aktivitetane.   

Elles er det kvart år nokre born og unge frå Vrådal som er med i skulelaget eller Unge Røyster i Kviteseid.

7.7 Diakoniarbeidet

Soknerådet samarbeider med dei andre sokna om helgemesse i kyrkja og samling for dei som har mista nokon av sine. Soknerådet står også for vitjing og utdeling av blom til alle som fyller 80, 85 og 90 år. Kvar vår vert det halde diakoniens dag i ei gudsteneste.

Elles blir det av einskildpersonar gjort ein stor uorganisert diakonal innsats i soknet.

D. Fjågesund og Kilen sokn
7.0 Strategi og visjon

Soknerådet har drøfta både gudstenestelivet og arbeidet generelt, men har ikkje utforma ein spesiell visjon eller strategi. Soknerådet arbeider mest med kyrkjehusa, dei to kyrkjegardane og praktiske sider ved kyrkjelydsarbeidet. Sidan soknet ligg for seg sjølv geografisk, er det viktig å ha eige sokneråd. Det er med på å knytte kyrkja til dei to bygdene sin identitet.

7.1 Medlemer av soknerådet

Leiar 


Sissel Strandkås

Nestleiar og sekretær  Harald Skarnes




Henny Østenå




Svein Holberg

Kallskapellan 

Øyvind Jørgensen

1. vara og kasserar
Stein Fjågesund

(Eit medlem har fritak frå å møte, og Sissel Strandkås har difor rykka opp frå varaplass.)

Dåpsopplæringskontakt: Gunn Eikåsen

7.2 Generell vurdering av livet i kyrkjelyden

Soknet er lite, og det er vanskeleg å få til kyrkjelydsarbeid ut over gudstenestelivet. 

Sjå eige avsnitt om dette. Det er ikkje nokon fast aktivitet av frivillige kristelege organisasjonar i soknet, bortsett frå barne- og ungdomsarbeid.

Det er ingen tvil om at kyrkja er eit viktig haldepunkt for folket i dei to bygdene, og dei verdset kyrkja, kapellet og kyrkjegardane høgt. Det syner seg m.a. i viljen til å gjere dugnad og til å gje pengar når det trengst.

Samarbeidet mellom skulen og kyrkja er ein viktig del av kyrkjelivet i Fjågesund. Skulegudstenestene til jol og påske er på ettermiddagstid og samlar mange foreldre, besteforeldre og bygdefolk elles. 

7.3 Arbeidstilhøve - økonomi og lokale

Både kyrkja i Fjågesund og kapellet i Kilen er i god stand og dekkjer stort sett trongen. I Fjågesund kan det berre vera enkel kyrkjekaffi i kyrkja. Elles må det vera i grendehuset eller på skulen. I Kilen ligg det betre til rette for slike samlingar.

Soknerådet sin økonomi er brukbar, men ikkje romsleg, og gjev ikkje høve til auke i aktiviteten.

7.4 Konfirmantarbeidet
Sjå under Kviteseid sokn.

7.5 Barne- og ungdomsarbeidet

Fjågesund og Kilen kyrkjelyd har stort sett likelydande dåpsopplæringsplan som dei andre sokna. Helsingar til dåpsdagane vert leverte heime eller sendt i posten. Det er ikkje eigne samlingar for 3-åringar.

Fjågesund har eitt lag for born og unge, Yngreslaget, som er for gutar og jenter i skulealder opp til 14-15 år. Det er knytt til Norsk Luthersk Misjonssamband, og har samlingane på skulen. Leiarane er lærarar og elevar frå Kvitsund. Yngres har opp mot 100% tilslutning i aldersgruppa.

Elles er det kvart år nokre born og unge frå Fjågesund som er med i Unge Røyster i Kviteseid.

7.7 Diakoniarbeidet

Dei som har mista nokon av sine, blir inviterte til felles samling for prestegjeldet på helgemessesundag.

Soknerådet står for vitjing og utdeling av blom til alle over 75 år før jol, også dei som har flytt til sjukeheim eller omsorgsbustad i Kviteseid.

Elles blir det gjort uorganisert diakonal innsats av einskildpersonar.

8. Gudstenestelivet

8.1 Gudstenesteordning
Slik det ser ut no, vert det ein dramatisk reduksjon i talet på gudstenester i prestegjeldet frå midt på hausten av. Forslaget er at talet skal gå ned frå 104 til 84 gudstenester på sun- og helgedagar. Grunnen er at kallskapellanen skal ha gudstenester andre stader i prostiet. Ein slik reduksjon vert sjølvsagt eit stort steg attende for oss.

8.2 Gudstenestedeltaking
Frammøtet er varierande frå kyrkjelyd til kyrkjelyd. Ungdom er for det meste heilt fråverande til vanlege høgmesser, med unntak av konfirmantane, som skal møte åtte gonger. Når det er familiegudsteneste, kjem det ofte mange born. Dei kjem når dei er særskild innbudne, eller når dei har ei oppgåve som til dømes å syngje i kor.

Om dei einskilde sokna:

Kviteseid: Frammøtet til hovudgudstenesta har sige nedover sidan forrige visitas, rett nok med eit 
oppsving det siste halvanna året. Trass i reduksjonen må me seie at frammøtet er godt, 
med ei ganske stor kjerne av folk som går jamleg til kyrkje. Det er god song og aktiv 
deltaking i liturgien. 

Brunkeberg: Frammøtet har gått i bylgjer sidan forrige visitas, men har i det lange løp halde seg 
på nokolunde same nivå. berre det siste året var talet på deltakarar plutseleg vesentleg 
under normalen. Stort sett har det vore gudstenester i Brunkeberg og Kviteseid annankvar 
sundag. Folk som kjem opp frå Kviteseid, styrkjer oppslutnaden vesentleg på vanlege 
sundagar og på einskilde familiegudstenester. Det vert ikkje mogeleg å halde fram med ein 
like jamn gudstenesterytme dersom talet på gudstenester vert redusert.

Vrådal: Ei ganske fast kjerne møter flittig til gudsteneste. Gjennomsnittsalderen på denne gruppa 
er høg. Det er stadig turistar og hyttefolk å sjå i kyrkja.

Fjågesund og Kilen: Til Fjågesund kyrkje er det bra frammøte når ein engasjerer borna. Til andre 
gudstenester kjem det ikkje så mange, og då er gjennomsnittsalderen høg. Det er 2-3 
familiegudstenester i året utanom 17. mai. 


I Kilen bur det snautt 20 menneske. Når det er gudstenester, kjem det alltid folk frå andre 
bygder. Dette er ofte folk med røter i Kilen. I påska og om sumaren kjem det ofte nokon 
frå campingplassen. Saman med eit årleg misjonsstemne gjer alt dette at deltakinga 
ved gudstenestene er på om lag 20 i gjennomsnitt.

8.3 Fornying av gudstenestelivet
Fellesrådet og dei fire sokneråda legg ned eit viktig arbeid for å halde kyrkjehusa i god stand. Ramma rundt gudstenesta skal vera så fin som råd er. Til ei god gudstenesteoppleving høyrer det at ein kan sitje godt og høyre godt, og at alle kan kome inn i huset på enklast mogeleg vis. Puter i benkane, gode høgtalaranlegg og tilgjenge for funksjonshemma er viktig. At huset er halde fint vedlike, er ein anna moment. Me arbeider stadig for å gjera tilhøva så gode som mogeleg.

Når det gjeld arbeidet med sjølve gudstenestene, er «involvering» eit hovudord for oss. Med det meiner me at gudstenesta ikkje berre er ei sak for dei tilsette i kyrkjelydane. Me ønskjer å involvere mange i førebuing og gjennomføring. Det ein er med og har ansvar for, det vert eins eige på ein annan måte enn elles. Prestane og organisten arbeider målmedvitne saman for å aktivisere fleire - til dømes med omsyn til song- og musikkinnslag og forbøn. 

Sist vinter vart ungdom utfordra og fekk stort spelerom ved eit par kveldsmesser i Kviteseid kyrkje. Me ønskjer likevel ikkje å halde «ungdomsgudstenester» på sundagane, snarare å sleppe ungdom til på gudstenester som er for heile kyrkjelyden. 

Som ei prøveordning har me i eit par år hatt dåpen nesten fyrst i gudstenesta. Det er vorte eintydig godt motteke. 

9. Samarbeid

9.1 Arbeid for indre og ytre misjon.

Organisasjonane for indre og ytre misjon driv sitt arbeid som ein integrert del av verksemda i kyrkjelydane. I denne meldinga har vi difor valt å skildre verksemda deira under kapitel 7, sjølv om dei er sjølvstendige og ikkje underlagt sokneråda.

9.2 Andre prestegjeld

· Diakonatet i Vest-Telemark er det store samarbeidsprosjektet på desse kantar. Gjennom 20 år har me hatt ein felles prostidiakon. Dette vert opplevd som svært vellukka. Overskrifta på fyrste side i Vest-Telemark Blad dagen etter 20-årsjubileet seier sitt: «Prostidiakoni er kome for å bli.»

· I det siste har me teke til å innby nabosokna til gudstenester i dei ulike kyrkjene våre.

· Ved Kilen-stemnet i august, i regi av Normisjon, kjem det vekselvis prest og organist frå Kviteseid og Lunde til gudstenesta.

9.3 Andre kyrkjesamfunn

I Kviteseid sokn er det ein pinsekyrkjelyd på Fredheim og ein misjonskyrkjelyd på Betel. Det er eit godt tilhøve mellom kyrkjelydane.

· I januar er det felles bønemøte tre kveldar i samband med Bøneveka.

· I mars er det fellesmøte. Dei tek til med ei familiesamling på Misjonshuset på sundag. Deretter er det møte kvar kveld frå onsdag til sundagen etter. Fredag er det ungdomsmøte. Ansvaret for talar, lokale og møteleiing går på omgang mellom soknerådet, Normisjon, Betel og Fredheim. Oppslutninga er god. Noko av det viktigaste med desse møta er at dei styrkjer fellesskapen mellom dei ulike arbeidslaga. 

· Ungdom frå dei ulike kyrkjelydane møtast mellom anna i skulelaget, Ope Hus og Kro Fé og i onsdagsklubben på Fredheim. 

· Mange born som er medlemer i kyrkja vår tek del i sundagsskule og barnelag på Fredheim. Like eins kjem unge familiar frå oss til familiemøte på Betel.

· Det er to tverrkyrkjelege bibelgrupper, ei for menn og ei for kvinner.

I Vrådal har pinsevenene eit eige samlingslokale på Betel.

9.4 Andre organisasjonar og institusjonar

· Kor og korps: Frå tid til annan syng og spelar desse på gudstenester eller konsertar:


Kviteseid hornmusikk, mannskoret Ågapet, Kvitsund-koret, russekoret på Kvitsund, 
Seljord Songlag.

· Vrådal idrettslag: samarbeid om friluftsgudstenester.

· Kviteseid idrettslag, trimgruppa: kyrkjetrim etter gudstenesta fyrste sundag i mai.

· Krisegruppa i Kviteseid: samarbeid ved brå dødsfall. Soknepresten er leiar for gruppa, prostidiakonen er medlem. 

· Bygdetunet (Vest-Telemark Museum): gudstenester i gamlekyrka når bygdetunet opnar for 
sumaren og på Kviteseid-dagen i august. Styret for bygdetunet skipar til konsertar i 
gamlekyrkja. Guidar på bygdetunet tek seg av omvisning i gamlekyrkja. 

· Kviteseid historielag: er hjelpsame til dømes ved pilegrimsvandring og ved skyss til 
Olsok-gudstenesta.

· Kviteseid Omsorgssenter (KOS): samarbeid om andaktar og nattverdgudstenester.

· Lundenjordet: samarbeid om andaktar. 

10. Avslutning
Vår oppgåve er å hjelpe alle på vegen til det evige livet. 

· Me har ansvar for sjølve å finne vegen og gå på han. 

· Me ønskjer å få mange med på vandringa. 

· Me skal hjelpe menneske på alle vis medan vi er undervegs.

Eit særleg ansvar har me for dei som veks opp, 

for dei som ikkje er i stand til å kome til kyrkje

og for dei som av ulike årsaker strever med livet sitt eller med trua si.

Apostelen Paulus gjev oss ei god helsing med på vegen:

«Vår Herre Jesus Kristus sjølv og Gud, vår far, som har elska oss og i sin nåde gjeve oss ei evig trøyst og ei god von, han gjeve dykk mot i hjarta og styrke til alt godt, i ord og gjerning!»

Kviteseid, juli 2005

Kjell Arne Norum

sokneprest

(ikkje underteikna grunna feriefråver)

Avsnitt 3-5 er skrive av kyrkjeverje Jan Einar Eng.

Avsnitta om Vrådal sokn og Fjågesund og Kilen sokn er i hovudsak skrive av kapellan 

Øyvind Jørgensen.

Går tenesteveg om prosten i Vest-Telemark. 

